
OSMANI NË SHBA: TRUMPI
PARANDALOI NJË PËRSHKALLËZIM

TË MUNDSHËM NGA SERBIA NË
KOSOVË NË ‘AVËT E FUNDIT’

Presidentja e Kosovës, Vjosa
Osmani, është takuar të premten
me zëvendëssekretarin amerikan
të shtetit, Christopher Landau,
në Uashington, për t’i diskutuar
fushat potenciale për
bashkëpunimin ekonomik mes

dy vendeve në të ardhmen. Para
këtij takimi Osmani ka mbajtur
një ligjëratë në institut, përgjatë
së cilës ka thënë se ka
“informacione të besueshme” se
presidenti amerikan Donald
Trump ka parandaluar së voni

mundësinë e një përshkallëzimi
të mundshëm të situatës nga
Serbia në Kosovë. “Ai (Trumpi)
është shumë i qartë në
deklaratën e tij se po flet për
javët e fundit”, ka thënë
presidentja Osmani 

SREBRENICË, 11 KORRIK - Mijëra
boshnjakë janë mbledhur të
premten në varrezat pranë
Srebrenicës për ta përkujtuar 30-
vjetorin e masakrës së vitit 1995,
ku mbi 8 mijë burra dhe djem
myslimanë boshnjakë ishin
ekzekutuar nga forcat serbe të
Bosnjës më 11-12 korrik 1995. 
Ky përkujtim shënon një nga
krimet më të rënda në Evropë që
nga Lufta e Dytë Botërore, ku
rreth 1 000 viktima mbeten ende
të pazbuluara, ndërsa shumë
familje kanë zgjedhur të varrosin
edhe vetëm disa kocka për t’u
dhënë të afërmve një vend
pushimi të denjë.
Dihet se përgjegjësit kryesorë të
masakrës, gjenerali Ratko
Mlladiq dhe udhëheqësi politik
serb Radovan Karaxhiq janë
dënuar për gjenocid nga
Tribunali i Kombeve të

Bashkuara në Hagë.
“Reuters” ka raportuar se si pjesë
e përkujtimit të këtij viti, rreth 7
000 persona kanë marrë pjesë në
Marshin e Paqes, një udhëtim
treditorë prej 100 kilometrash në
drejtim të kundërt të rrugës që
ndoqën burrat boshnjakë për t’i
shpëtuar vdekjes.
Dy gjykata ndërkombëtare kanë
vendosur se ngjarjet në
Srebrenicë përbëjnë gjenocid,
por udhëheqësit serbë në Bosnjë
dhe në Serbi ende
kundërshtojnë këtë term,
numrin e viktimave dhe
versionin zyrtar të ngjarjeve.
Kujtojmë se edhe ky mohim
vazhdon t’i ushqejë ndarjet
politike dhe pengon integrimin e
Bosnjës drejt Bashkimit Evropian.
Vitin e kaluar Asambleja e
Përgjithshme e OKB-së e ka
shpallur 11 korrikun Ditë

Ndërkombëtare të Reflektimit dhe
Përkujtimit të Gjenocidit të
Srebrenicës, duke nxitur
organizimin e përkujtimoreve
zyrtare në shumë vende të botës.
“Kjo nuk mund të harrohet kurrë.
Kush mund të thotë se kjo nuk
ishte gjenocid? Vetëm dikush pa
shpirt”, ka thënë Sabaheta për
“Reuters”, një nga të mbijetuarat e
masakrës.
Kujtojmë se masakra e
Srebrenicës, e njohur
ndërkombëtarisht si akt gjenocidi,
ndodhi në një zonë që ishte
shpallur “zonë e sigurt” nga OKB-
ja dhe ishte e mbrojtur nga një
kontingjent holandez prej 370
trupash paqeruajtëse të cilët
dështuan ta parandalonin
masakrën.
Edhe pse më pas, ShBA-ja dhe
NATO kanë reaguar me sulme
ajrore për ta frenuar më tej

përshkallëzimin e konfliktit,
raporti i Human Rights Watch i
vitit 1999 ka kritikuar vonesat dhe
dështimet e forcave
ndërkombëtare, duke vënë në
pikëpyetje efektivitetin e

mbrojtjes humanitare
perëndimore.
Në shënimin  e 30-vjetorit të
gjenocidit në Srebrenicë ka marrë
pjesë edhe kryeministri në detyrë
i Kosovës, Albin Kurti.

30 vjet nga gjenocidi, boshnjakët nderojnë viktimat 
e Srebrenicës mes plagëve ende të hapura

UASHINGTON, 11 KORRIK -
Presidenti amerikan Donald
Trump ka thënë më 10 korrik se
Shtetet e Bashkuara janë duke
dërguar armë në Ukrainë
përmes NATO-s, një javë pasi
Pentagoni ka bërë me dije që do
të ndalojë së dërguari disa armë
në këtë shtet të goditur nga lufta
e Rusisë.
Trumpi ka thënë se do të bëjë një
“deklarim të madh” për Rusinë
më 14 korrik. Ai nuk ka dhënë më
shumë hollësi në këtë aspekt,
mirëpo ka folur për dërgimin e
armëve. “Po i dërgojmë armë
NATO-s, dhe NATO-ja po
paguan për këto armë 100 për
qind. Pra, çfarë po bëjmë është
se armët që po nisen, po shkojnë
në NATO, dhe më pas NATO-ja
do t’i dorëzojë këto armë në
Ukrainë dhe NATO-ja do të
paguajë për këto armë”, ka thënë
Trumpi në një intervistë për
transmetuesin amerikan “NBC”.

Më herët gjatë javës, Trumpi ka
thënë se do të kërkojë nisjen e
disa armëve për mbrojtje për
Ukrainën pas komenteve
negative të disa anëtarëve të
Kongresit rreth njoftimit të
Pentagonit, më 2 korrik, që disa
armë nuk do të dërgohen, pas
shqetësimeve se rezervat
amerikane kanë rënë në mënyrë
të konsiderueshme.
Trumpi duket se e ka përmbysur
këtë vendim më 8 korrik, kur ka
thënë se Shtetet e Bashkuara do

të dërgojnë armë për mbrojtje të
Ukrainës teksa shtohen sulmet
ruse.
Ai, gjithashtu, është shprehur i
zemëruar me presidentin rus,
Vladimir Putin, duke thënë se
po e shqyrton mundësinë e
vendosjes së sanksioneve të reja
ndaj Moskës.
Trumpi ka thënë se është duke e
studiuar propozimin e
senatorëve Lindsey Graham dhe
Richard Blumenthal për
vendosjen e sanksioneve dhe
tarifave ndaj shteteve që
mbështesin luftën e Rusisë, dhe
masa të tjera ndëshkuese për
sistemin bankar të Rusisë.
“Besoj se do të bëj një deklarim
të madh për Rusinë të hënën”,
ka thënë Trumpi gjatë
intervistës.
Ndërsa presidenti ukrainas
Volodymyr Zelensky u ka bërë
thirrje aleatëve t'i përdorin
“asetet ruse” për rindërtim të

Ukrainës dhe ka kërkuar më
shumë armë, investime dhe
prodhim të përbashkët të
armëve për mbrojtje.
Më 10 korrik, sekretari amerikan
i Shtetit, Marco Rubio, ka thënë
se ia ka përsëritur homologut
rus, Sergei Lavrov, se Moska
duhet të jetë më fleksibile. Dy
diplomatët janë takuar në
margjina të një samiti në
Malajzi. “Na duhet një plan
veprimi për të ecur përpara për
zgjidhje të këtij konflikti”, ka
thënë Rubio, duke shtuar se
administrata Trump është
angazhuar me Senatin
amerikan rreth asaj se si mund
të duken sanksionet e reja ndaj
Rusisë. “Patëm bisedë të
sinqertë. Ishte e rëndësishme”,
ka thënë Rubio pas takimit në
Kuala Lampur.
Ministria e Jashtme ruse ka
thënë se Rubio dhe Lavrovi kanë
pasur “këmbim të sinqertë dhe

substancial të pikëpamjeve të
tyre”.
Rubio ka thënë se njoftimi i
Pentagonit për dërgimin e
armëve në Ukrainë është
keqkuptuar dhe që shumica e
ndihmës amerikane nuk është
ndalur kurrë për Ukrainën. Ai e
ka pranuar që Ukraina ka nevojë
për më shumë sisteme Patriot
dhe që disa janë “të qasshme në
shumë shtete në Evropë, por
askush nuk dëshirojë t’i ndajë
me ta”, prandaj ka thënë se
beson që situata do të
ndryshojë. Ai ka thënë se Rusia i
ka humbur 100 mijë ushtarë prej
janarit, dhe që ata janë vrarë,
nuk janë vetëm të plagosur.
Ukraina, sipas tij, ka humbur më
pak ushtarë përgjatë asaj
periudhe. “Ndonëse shifra është
më e vogël, megjithatë është e
konsiderueshme”, ka deklaruar
Rubio. Lufta në Ukrainë ka nisur
më 24 shkurt të vitit 2022.

Trumpi: Armët amerikane do të dërgohen 
në Ukrainë përmes NATO-s

UASHINGTON, 11 KORRIK -
Sekretari i Mbrojtjes së Shteteve
të Bashkuara të Amerikës
(ShBA), Pete Hegseth, ka
njoftuar fillimin e një epoke të re
në fushën e luftës me dronë pa
pilot, duke e quajtur këtë
periudhë “dominio pa pilot”. Ky
lajm shënon një ndryshim të
madh në mënyrën se si forcat
amerikane do ta përdorin
teknologjinë e dronëve në
operacionet e tyre.
Nga tani e tutje oficerët
amerikanë do ta kenë lirinë të
blejnë dhe testojnë dronë pa

nevojën për burokraci të gjatë,
dokumente apo miratime të
shumta nga nivele të ndryshme.
Kjo do t’i lehtësojë shumë
procedurat dhe do ta
përshpejtojë përdorimin e
dronëve në terren.
Një aspekt i veçantë i këtij plani
është që edhe dronët e
prodhuar me printer 3D janë të
lejueshëm për përdorim.
Kushti i vetëm është që këta
dronë të jenë funksionalë dhe të
mund të fluturojnë - edhe nëse
për vetëm disa minuta. Ky
koncept ndryshon shumë nga

modeli tradicional i pajisjeve
ushtarake që kushtojnë
shtrenjtë dhe kërkojnë
mirëmbajtje intensive.
Ideja bazë është që droni të mos
shihet si një aeroplan luftarak i
kushtueshëm dhe i komplikuar,
por si një mjet i thjeshtë dhe i
disponueshëm, pothuajse si një
plumb në arsenalin ushtarak.
Nëse humbet një dron gjatë një
operacioni, nuk ka problem –
thjesht shtyp një tjetër me
printer 3D dhe vazhdo
misionin.
Sekretari i Mbrojtjes ka thënë se

ishte frymëzuar nga mënyra se
si Ukraina, Izraeli dhe Irani po
përdorin tashmë dronë të lirë

dhe të thjeshtë për ta ndryshuar
mënyrën e luftimit. Këto vende
kanë treguar se UAV-të (mjetet
fluturuese pa pilot) mund të
jenë një faktor kyç në luftërat
moderne, duke ofruar
avantazhe strategjike të mëdha
në fushën e betejës. Ky zhvillim
tregon një ndryshim të
rëndësishëm në filozofinë
ushtarake amerikane, që po
kalon drejt përdorimit më
fleksibël dhe më efikas të
teknologjisë, duke u përshtatur
me nevojat dhe sfidat e kohës
moderne.

Epoka e dronëve pa pilot, revolucioni
i mbrojtjes amerikane

Shkruan: 
Rrustem MUSTAFA

Nuk mund të lejojmë që e
vërteta të përkufizohet me
kurthet e ndërtuara me vite nga
mekanizmat ruso-serbë. Ata
kanë ndërtuar çdo hap për të
njollosur UÇK-në, udhëheqësit
e saj dhe vetë themelet e lirisë
sonë - duke kulmuar me
krijimin e një gjykate të veçantë
që shumë herë duket më
shumë si instrument politik
sesa drejtësie. Sot, e keqja

përpiqet të reduktohet, të
ripaketohen dhe të rikthehet
përmes figurave të
kompromentuara si Nazim
Bllaca - një individ që nuk
mund dhe nuk guxon të
përfaqësojë as të keqen tonë, e
aq ngushtë dhe aq më pak të
vërtetën, e vërteta është “blloku
i keq” ruso serb.
Për fat të keq, një pjesë e
mediave tona ose janë të

zhytura në joprofesionalizëm,
ose po bien në grackën e atij
“blloku të keq” ruso-serb që
kërkon të destabilizojë besimin
në shtet, në sektorët e sigurisë
dhe në institucionet e
republikës. Vëllezër e motra,
kujdes! Lufta hibride është
reale. Ajo zhvillohet me lajme
të rreme, me përmbysje të
narrativës, dhe me sulme ndaj
policisë, ushtrisë e drejtësisë

sonë – që janë themelet e
sigurisë dhe rendit në
Republikën e Kosovës.
Të qëndrojmë bashkë, të
vëmendshëm dhe në mbrojtje
të shtetit tonë. Mos e reduktoni
një strategji antishtet në një të
marrë! Lufta hibride ka fytyrë
më të thellë se një dëshmitar i
rrejshëm! Rreziku s’quhet
vetëm Bllaca, por “Blloku i Keq”
që e lindi!

“BLLOKU I KEQ” S’FILLON E S’MBARON 
ME NAZIM BLLACËN!

PRISHTINË, 11 KORRIK -
Deputeti i Partisë
Demokratike të Kosovës
(PDK), Artan Behrami, ka
kritikuar Gjykatën Speciale
për shkelje të Kushtetutës së
Kosovës dhe konventave
evropiane në rastin e Salih
Mustafës. Ai ka vlerësuar se
shkeljet në këtë rast janë
brutale dhe të frikshme.
Behrami ka shkruar në
“Facebook” se Gjykata
Speciale është impiant i
fabrikimit të lëndëve
gjyqësore. “Shkeljet e
Kushtetutës së Kosovës dhe
konventave evropiane në
rastin e Salih Mustafës janë
brutale, të frikshme, të
paprecedentë për hetues,
prokurorë dhe gjykatës
perëndimorë. Gjykata
Speciale me vendimin e Calit
po e dëshmon që është vetëm
një version i zbehtë i
gjyqësisë së EULEX-it, për të
cilën këto net kemi pasur
mundësi me përcjellë si ka

funksionuar! Por, vendimet e
fundit të Gjykatës
Kushtetuese të Dhomave të
Specializuara të Kosovës nuk

kanë të bëjnë shumë me
Calin”, ka shkruar ai, duke
shtuar se kjo gjykatë po i
shkel të gjitha parimet. “Sipas

kësaj gjykate, rregullat
speciale të përcaktuara nga
Gjykata Speciale zhbëjnë të
gjitha parimet mbi të cilat ka

funksionuar deri më sot
drejtësia ndërkombëtare. Nuk
ka më asnjë vlerë ligji i
aplikueshëm në kohën kur
pretendohet krimi, nuk vlen
asgjë ligji më i favorshëm,
nuk vlejnë asgjë konventat
evropiane, nuk vlen asgjë
Kushtetuta e Kosovës,
sidomos në versionin shqip
dhe anglisht, derisa i
përdorshëm është vetëm
versioni serbisht!”, ka shkruar
Behrami. Sipas tij, kjo gjykatë
po krijon një precedent të
rrezikshëm. “Gjykata Speciale
dëshiron të krijojë një
precedent, ku krerët e UÇK-
së, në rast se nuk lirohen,
mund të dënohen më shumë
sesa që lejon ligji i
aplikueshëm, Kushtetuta,
konventat evropiane etj. Me
vendimin për Calin, Gjykata
Speciale sytë i ka te krerët e
UÇK-së. Me këtë precedent
ata mund të dënohen
shumëfish më shumë se
Cali!”, ka shkruar Behrami.

BEHRAMI: GJYKATA SPECIALE, 
IMPIANT I FABRIKIMIT TË LËNDËVE GJYQËSORE

PRISHTINË, 11 KORRIK - Lëvizja
Vetëvendosje ka mbajtur një
konferencë për medie në të
cilën ka rikujtuar 12-vjetorin
e miratimit të Ligjit për
Amnisti nga Kuvendi i
Kosovës, duke e cilësuar si një
kompromis të dëmshëm dhe
një gabim historik që ka
rezultuar nga marrëveshja e
vitit 2013 për normalizim me
Serbinë. 
Deputetja e LV-së, Arbëreshë
Kryeziu, ka thënë se Ligji për
Amnisti kishte dalë si rezultat
i marrëveshjes së arritur më
27 qershor 2013 ndërmjet
Hashim Thaçit dhe Ivica
Daçiqit dhe se ai kishte krijuar
bazën për amnistimin e
kriminelëve serbë. “Sot, më 11
korrik, bëhen 12 vjet prej kur
Kuvendi, nën kundërshtimin e

LV-së, mori vendim të
dëmshëm për ta mundësuar
votimin e Ligjit për Amnisti,
ligj ky që doli si kompromis
nga negociatat me Serbinë,
përkatësisht marrëveshja që u
arrit më 27 qershor 2013, e

ashtuquajtur marrëveshja për
normalizimin në mes të
Kosovës dhe Serbisë, në atë
kohë e negociuar nga Thaçi
dhe Daçiq. Kjo marrëveshje që
hidhte farën e Asociacionit të
Komunave me Shumicë Serbe,

me vete mori edhe obligimin
që mundësoi amnistimin e
kriminelëve serbë. Votimi i tij
ishte një kompromis i
dëmshëm dhe një gabim
historik”, ka thënë Kryeziu.
Ndërsa deputeti tjetër i LV-së,
Artan Abrashi, e ka ndërlidhur
miratimin e Ligjit për Amnisti
me përvjetorin e masakrës së
Srebrenicës, duke e quajtur
votimin e tij një ironi tragjike.
Ndaj këtij qëndrimi të LV-së ka
reaguar deputeti i Partisë
Demokratike të Kosovës
(PDK), Përparim Gruda. Ai ka
thënë se Lëvizja Vetëvendosje
po vazhdon të gënjejë
publikisht lidhur me Ligjin për
Amnistinë. “LV-ja po vazhdon
të gënjejë publikisht lidhur me
Ligjin nr. 04/L-209 për
Amnistinë. Deputetja

Arbëreshë Kryeziu dhe
deputeti Artan Abrashi, në
emër të kësaj partie, kanë
mashtruar opinionin duke
thënë se me këtë ligj janë falur
edhe veprat penale të vrasjes”,
ka shkruar Gruda në
“Facebook”, duke e quajtur
tërësisht të pavërtetë këtë
qëndrim të deputetëve të LV-
së. “Kjo është tërësisht e
pavërtetë. Neni 4 i ligjit e
përcakton qartë se nga
amnistia përjashtohen veprat
penale që kanë rezultuar me
lëndime të rënda trupore ose
me vdekje. Ky manipulim i
përsëritur disa herë nga LV-ja
është i lehtë për t’u
demantuar, mjafton ta lexoni
vetë nenin 4 të ligjit dhe do ta
shihni të vërtetën”, ka shkruar
Gruda.

LV-ja: LIGJI PËR AMNISTI I VITIT 2013,
I DËMSHËM. PDK-JA AKUZON PARTINË 

E KURTIT SE PO GËNJEN PËR KËTË LIGJ

Lirim GECI

UASHINGTON, 11 KORRIK -
Presidentja e Republikës së
Kosovës, Vjosa Osmani, është
takuar me zëvendëssekretarin
amerikan të Shtetit,
Christopher Landau, në
Uashington, me të cilin ka
diskutuar për fushat potenciale
për bashkëpunimin ekonomik
mes të dy vendeve në të
ardhmen.
Zëdhënësja e Departamentit
amerikan të Shtetit, Tammy
Bruce, ka thënë se palët kanë
shprehur bindje që
“prosperiteti ekonomik dhe
bashkëpunimi do t’i ndihmojnë
Ballkanit Perëndimor që të
largohet nga ndasitë e së
kaluarës dhe të promovojë paqe
të qëndrueshme dhe stabilitet
në rajon”.
Osmani ka thënë në “Facebook”
se “Kosova qëndron krah për
krah me Shtetet e Bashkuara

për të ndërtuar kapituj të rinj të
bashkëpunimit strategjik në
përputhje me vizionin e fortë të
presidentit Trump”.
Më 9 korrik Osmani është
takuar edhe me zyrtarin e lartë
të Departamentit Amerikan të
Shtetit për Çështje Evropiane,
Brendan Hanrahan, i cili pritet
ta vizitojë Kosovën në ditët në

vijim. Osmani ka thënë se
bashkë me diplomatin
amerikan kanë diskutuar për
“thellimin e partneritetit
strategjik midis Kosovës dhe
Shteteve të Bashkuara”.
“Kosova është e gatshme ta
avancojë bashkëpunimin me
ShBA-në në fusha kyçe si
mbrojtja, ekonomia si dhe

investimet strategjike me
interes të ndërsjellë”, ka thënë
Osmani. 
Në kuadër të vizitës së saj në
Uashington, Osmani ka
mbajtur edhe një ligjëratë në
Hudson Institute në
Uashington D.C, përgjatë së
cilës ka thënë se ka
“informacione të besueshme”
se presidenti amerikan Donald
Trump ka parandaluar së voni
mundësinë e një
përshkallëzimi të mundshëm
të situatës nga Serbia në
Kosovë.
“Ai (Trump) është shumë i
qartë në deklaratën e tij se po
flet për javët e fundit”, ka thënë
presidentja Osmani, duke
theksuar se nuk bëhet fjalë për
zhvillime të vitit 2023 apo 2020,

por “për zhvillime shumë,
shumë të vona. Ndaj, nuk
duhet ta mohojmë mundësinë,
sepse ka ndodhur më parë”, ka
thënë Osmani, duke iu referuar
sulmit të armatosur në Banjskë
të Zveçanit më 2023, kur një
grup serbësh patën sulmuar
Policinë e Kosovës, duke vrarë
rreshterin Afrim Bunjaku.
Në fjalën e saj, presidentja
Osmani ka paralajmëruar se
rreziqet nga Serbia janë të
vazhdueshme dhe se ato nuk
duhen nënvlerësuar. Sipas saj,
presidenti Trump ka bërë
gjithçka që është në fuqinë e tij
deri tani për ta siguruar
ruajtjen e paqes në gjithë
rajonin e Ballkanit Perëndimor.
Duke folur për takimet që po
zhvillon në Amerikë dhe

OSMANI NË SHBA: TRUMPI PARANDALOI
NJË PËRSHKALLËZIM TË MUNDSHËM NGA
SERBIA NË KOSOVË NË “JAVËT E FUNDIT”

Presidentja e Kosovës, Vjosa Osmani, është takuar të premten me
zëvendëssekretarin amerikan të shtetit, Christopher Landau, në Uashington,
për t’i diskutuar fushat potenciale për bashkëpunimin ekonomik mes dy
vendeve në të ardhmen. Para këtij takimi Osmani ka mbajtur një ligjëratë në
institut, përgjatë së cilës ka thënë se ka “informacione të besueshme” se
presidenti amerikan Donald Trump ka parandaluar së voni mundësinë e një
përshkallëzimi të mundshëm të situatës nga Serbia në Kosovë. “Ai (Trumpi)
është shumë i qartë në deklaratën e tij se po flet për javët e fundit”, ka thënë
presidentja Osmani

PRISHTINË, 11 KORRIK - Pas
dështimit të 45-të me radhë
për konstituimin e Kuvendit të
Kosovës, kryetari i Nismës
Socialdemokrate, Fatmir
Limaj, ka deklaruar se do t’i
vazhdojnë përpjekjet për të
gjetur një zgjidhje për ngërçin
politik dhe ka paralajmëruar
një takim të mundshëm me

kryeministrin në detyrë, Albin
Kurti, javën e ardhshme. “Do të
vazhdojmë të kemi takime.
Kryeministri, nëse nuk gaboj,
është në Bosnjë. E kam ndër
mend ta ftoj për kafe, që të
gjejmë zgjidhje. Sot kthehet
dhe mendoj javën e ardhshme
do ta ftoj”, ka thënë Limaj, duke
shtuar se palët politike tashmë

kanë bërë lëshime nga
pozicionet e tyre fillestare. “Ne
shumë kemi lëvizur shumë
nga pozicioni. Krejt i kemi
ofruar mundësitë tona”, ka
thënë ai. 
Limaj ka theksuar se zgjidhja
përfundimtare e krizës duhet
të fokusohet në interesin
shtetëror dhe në

funksionalizimin e
institucioneve demokratike.
“Kam përshtypjen që ky ngërç
përfundimisht duhet të
kalohet duke vendosur në
epiqendër shtetin. Shtetin çdo
ditë duhet ta meritojmë e ta
mirëmbajmë për ta pasur, nuk
është diçka e mirëqenë”, ka
thënë Limaj.

Limaj: Do ta ftoj Kurtin për kafe javën e ardhshme

marrëdhëniet ndërmjet
Kosovës dhe ShBA-së, Osmani
ka thënë se administrata e
presidentit Trump ka ide të reja
për t’i forcuar më tej ato. “Ne
duam të ulemi me partnerët në
këtë administratë për t’u
shpjeguar se si Kosova ka këtë
potencial. Kjo, natyrisht, është
në interes të popullit tonë, në
interes të vendit tonë dhe në
interes të rajonit tonë. Por, në të
njëjtën kohë, kjo përputhet me
prioritetet e administratës

Trump për ta bërë Amerikën
më të sigurt, më të fortë dhe më
të begatë”, ka thënë Osmani.
Sipas saj, në takime me zyrtarët
amerikanë nuk është diskutuar
për dialogun për normalizimin
e marrëdhënieve me Serbinë -
“për herë të parë pas shumë
vitesh”.
“Kemi folur për Kosovën dhe
Shtetet e Bashkuara. Për herë
të parë nuk kemi folur për
Serbinë. Perfekt. Ishin biseda
perfekte”, ka deklaruar Osmani

pa hyrë në shumë detaje.
Kujtojmë se presidenti i
Shteteve të Bashkuara, Donald
Trump, e ka përmendur disa
herë ndërmjetësimin e tij në
raportet në mes të Kosovës dhe
Serbisë si shembull i rolit të
ShBA-së në parandalimin e
konflikteve.
Dy vendet gjatë mandatit të
parë të Trumpit kanë
nënshkruar një marrëveshje
për normalizimin e
marrëdhënieve ekonomike në

praninë e tij në vitin 2020.
Megjithatë, marrëveshja, e cila
përfshinte edhe njohjen e
pavarësisë së Kosovës nga
Izraeli, nuk është zbatuar kurrë
në tërësi. 
Ndërsa kryeministri i Kosovës,
Albin Kurti, pati thënë se “nuk
di” gjë për një zhvillim të tillë.
Kurti në “Tëvë1” kishte thënë
se nuk ka informacione dhe se
s’i di planet e Shteteve të
Bashkuara të Amerikës. “Është
vështirë të them sepse nuk
mund t’i di planet që i kanë, s’i
kam as informacionet e tyre,
me siguri Shtëpia e Bardhë ka
më shumë informacion se
çfarë synimesh ka pasur Serbia

dhe mund të kenë vepruar
kundër tyre, faleminderit
shumë! Por ato informacione
që kanë ata se çfarë ka bërë si
plan konkret kundër Kosovës,
ne nuk e dimë. Organet tona
bashkëpunojnë me ShBA-në,
mbase një ditë do t’i kemi ato
informacione, por aktualisht
nuk i kemi ato”, kishte thënë
Kurti.
Shtetet e Bashkuara kanë
ndarë mbi dy miliardë dollarë
për Kosovën prej vitit 1998.
Udhëheqës shtetërorë
kosovarë e përsërisin shpesh
që Amerika është partnerja më
e rëndësishme e Kosovës dhe
se mbështetja e saj është jetike.

PRISHTINË, 11 KORRIK - Kuvendi i
Kosovës nuk është konstituuar
as në përpjekjen e 45-të, meqë
partitë politike vazhdojnë të
ngulmojnë se kanë të drejtë në
qëndrimet e veta. Në seancën e
11 korrikut kanë marrë pjesë 93
deputetë.
Abelard Tahiri nga Partia
Demokratike e Kosovës e ka
akuzuar kryesuesin e seancës,
Avni Dehari - nga Lëvizja
Vetëvendosje - për shkelje të
Kushtetutës. “Kjo është e
papranueshme”, ka thënë
Tahiri nga foltorja e Kuvendit,
teksa Dehari ka kërkuar që atij
t’i ndalet mikrofoni. Akuza
kundër Deharit kanë pasur
edhe përfaqësues të partive të
tjera, të cilëve, gjithashtu u
është ndalur mikrofoni.
Partia Demokratike e Kosovës
(PDK), Lidhja Demokratike e

Kosovës (LDK), Aleanca për
Ardhmërinë e Kosovës (AAK)
dhe Lista Serbe, partia më e
madhe e serbëve në Kosovë
nuk janë duke pranuar të
propozojnë nga një kandidat
për formim të një komisioni
për votim të fshehtë, me
arsyetimin se mënyra e
ndryshimit të votimit është
jokushtetuese.
Ndërsa Lëvizja Vetëvendosje,
fituese e më së shumti votave
në zgjedhjet e 9 shkurtit, është
duke kërkuar që për Albulena
Haxhiun, të propozuar për
kryeparlamentare, të votohet
vetëm një herë përmes votimit
të fshehtë dhe nëse nuk i
siguron 61 votat e nevojshme,
ajo do të tërhiqet nga gara. Ajo
nuk i ka siguruar votat e
nevojshme në disa seanca
radhazi që janë mbajtur me

votim të hapur. Për disa parti
ajo është figurë përçarëse dhe
e papranueshme. Pjesëtarë të
shoqërisë civile kanë
protestuar sërish para

ndërtesës së Kuvendit duke i
thirrur deputetët në
përgjegjësi. Ata janë parë duke
mbajtur në duart pankarta me
mbishkrimet: “Demokracia

nuk është veç procedurë”,
“Cirku i Republikës së
Kosovës”, “120 rroga, 0
përgjegjësi” e tjera.
Palët vazhdojnë të mos gjejnë
një kompromis ndonëse ecën
afati i përcaktuar nga Gjykata
Kushtetuese për konstituim të
Kuvendit. Ndonëse gjykata e ka
përcaktuar 26 korrikun afat të
fundit për konstituim, ajo nuk
ka ofruar më shumë hollësi se
çfarë ndodh tutje nëse partitë
nuk merren vesh deri atëherë. 
Presidentja e Kosovës, Vjosa
Osmani, është takuar me
përfaqësuesit e partive politike
ditë më parë, me shpresën e
gjetjes së një zgjidhjeje, mirëpo
situata nuk ka ndryshuar. Ajo e
ka përmendur edhe
mundësinë që t'i drejtohet
Gjykatës Kushtetuese për
sqarime shtesë.

KUVENDI NUK KONSTITUOHET 
AS NË PËRPJEKJEN E 45-t

Presidentja e Kosovës, Vjosa
Osmani, në kuadër të vizitës
në ShBA është takuar me
senatorin Andy Kim. Osmani
ka thënë se të dy kanë
diskutuar për forcimin e
partneritetit strategjik midis
dy vendeve, në aspektin e
sigurisë, zhvillimit ekonomik
dhe inovacionin. “Kosova
është e bekuar me
mbështetjen e fuqishme dhe

të palëkundur të Kongresit
Amerikan! Në Uashington
D.C. kisha kënaqësinë ta takoj
senatorin Andy Kim, për të
diskutuar për forcimin e
partneritetit strategjik midis
Kosovës dhe Amerikës në
fusha të ndryshme të interesit
të përbashkët, përfshirë
sigurinë, zhvillimin ekonomik
dhe inovacionin”, ka shkruar
Osmani në “Facebook”.

Osmani takohet me 
senatorin Andy Kim:

Bisedojnë për forcimin e
partneritet Kosovë - ShBA

SKENDERAJ, 11 KORRIK - Sami
Lushtaku ka bërë me dije se do të
jetë kandidat i Partisë
Demokratike të Kosovës (PDK)
për kryetar të Skenderajt. Ai ka
thënë se kandidatura është
përkrahur edhe nga kryesia e
degës në këtë komunë.
“Kandidatura ime vjen edhe si
rezultat i padrejtësive ndaj meje
në të kaluarën, përfshirë
mbajtjen e katër vjet e gjysmë
burgim gjatë viteve 2013-2017,
proces nga i cili në fund jam
shpallur i pafajshëm, si dhe më

pas, moslejimi i kandidaturës
sime në zgjedhjet lokale të vitit
2021 nga KQZ, për shkak të
presioneve politike nga
eksponentë të pushtetit aktual i
cili tashmë është në shkuarje”, ka
thënë Lushtaku.
Më tutje Lushtaku ka thënë se
kandidimi i tij është thirrje për
bashkim, për zhvillim, për drejtësi
dhe për dinjitetin e Skenderajt.
“Skenderaj do të bëhet çdo vit më
i zhvilluar, me punë, me projekte
dhe me udhëheqje të drejtë për të
gjithë, kurse programin e plotë do

ta paraqesë gjatë javëve të
ardhshme”, ka thënë Lushtaku, i
cili ka falënderuar kryetarin
aktual, Fadil Nura. “Një
falënderim i veçantë shkon për
kryetarin aktual të komunës, Fadil
Nura, për punën dhe
bashkëpunimin e shkëlqyer gjatë
kësaj periudhe. Duke qenë
mirënjohës përjetë për besimin
dhe mbështetjen tuaj ndaj meje
dhe ndaj Partisë Demokratike të
Kosovës, do të jemi bashkë si
gjithmonë në çdo proces!”, ka
thënë Lushtaku.

Sami Lushtaku kandidon për kryetar të Skenderajt

PRISHTINË, 11 KORRIK - Kryesia e
Lidhjes Demokratike të
Kosovës (LDK) në mbledhjen e
saj të rregullt, të udhëhequr nga
kryetari Lumir Abdixhiku, ka ka
miratuar kandidaturat për
kryetarë të komunave për
zgjedhjet e ardhshme lokale. 
Kandidatët e nominuar janë:
Përparim Rama (Prishtinë),
Imri Ahmeti (Lipjan), Xhafer
Gashi (Obiliq), Besnik Osmani
(Fushë-Kosovë), Ekrem Hyseni
(Podujevë), Gazmend Heta
(Drenas), Xhafer Tahiri
(Vushtrri), Gëzim Plakolli
(Mitrovicë), Gazmend
Muhaxheri (Pejë), Ilir Ferati
(Istog), Ruzhdi Shehu (Junik),

Jeton Mushkolaj (Deçan),
Bexhet Xheladini (Dragash),
Driton Selmanaj (Prizren),
Ardian Shala (Suharekë), Visar
Azemi (Ferizaj), Kastriot
Shabani (Shtime), Valmir
Ahmeti (Shtërpcë), Sokol Haliti
(Viti), Arbër Ismajli (Gjilan),
Bajrush Ymeri (Artanë), Shefqet
Shehu (Gjakovë), Burim
Krasniqi (Rahovec).
“Këta janë njerëzit tanë, janë
kandidatët më të mirë, më të
zotit dhe ata që u njohin
brengat qytetarëve. Në frymë të
bashkëpunimit, unitetit dhe
përkushtimit të plotë, LDK po
hyn në këtë proces zgjedhor me
vizion të qartë dhe me ekipe të

përgatitura në çdo degë. Fryma
pozitive dhe mobilizimi i
strukturave po dëshmojnë
gatishmërinë e LDK-së për t’u
rikthyer fuqishëm në shërbim
të qytetarëve në nivel lokal,
ndërsa në komunat ku
udhëheqim të vazhdoj
shërbimi i drejtë dhe
transparent ndaj qytetarëve.
Degët e LDK-së janë duke bërë
përgatitjet e fundit për një
fushatë të dinjitetshme,
konstruktive dhe të orientuar
drejt nevojave reale të
qytetarëve. LDK-ja në të gjitha
komunat do të jetë me zgjidhje
konkrete, njerëz të dëshmuar
dhe vullnet të palëkundur për

zhvillim të komunës”, ka
njoftuar LDK-ja.
Në mesin e kandidatëve të

LDK-së për kryetarë të
komunave nuk është asnjë
grua.

LDK-ja nominon kandidatët për kryetarë të komunave, asnjë grua në mesin e tyre

DIPLOMON GJENERATA E 62-të E POLICISË
VUSHTRRI, 11 KORRIK - Të premten
është mbajtur ceremonia e
diplomimit të gjeneratës së 62-të
të kadetëve të Policisë së
Kosovës. Në këtë ceremoni ka
marrë pjesë
zëvendëskryeministri i parë në
detyrë për Integrim Evropian,
Zhvillim dhe Dialog i Republikës
së Kosovës, Besnik Bislimi.
Në adresimin e tij ai ka thënë se
për 26 vjet me radhë që nga
krijimi, Policia e Kosovës
shërben me përkushtim e
integritet. “Ky institucion po
forcohet e radhët e saj po
shtohen çdoherë e më shumë. 62
gjenerata të diplomuara,
përfshirë këtë të sotmen, të cilat
udhëhiqen nga profesionalizmi,
në mbrojtje të Republikës, ligjeve
e Kushtetutës së vendit,
sovranitetit e integritetit
territorial. Të jesh pjesë e Policisë
së Kosovës është nder dhe
përgjegjësi e lartë. Kjo uniformë
dhe ky institucion është më
shumë sesa zbatuese e ligjit, por
edhe përfaqësuese e vlerave të
disiplinës ndaj punës, integritetit
dhe atdhedashurisë”, ka thënë
Bislimi.
Ai ka theksuar se kadetët e
policisë i përbashkon misioni e
qëllimet e njëjta, ndërsa në
realizimin e tyre do ta kenë
përherë qeverinë përkrah.
“Përgjatë mandatit e kemi rritur
mbi 50 për qind buxhetin për
Policinë e Kosovës në krahasim
me vitin 2021: nga rreth 90
milionë, në tash më shumë se 150
milionë. Kemi investuar edhe në

pajisje policore logjistike e
automjete si dhe ngritur e
rregulluar stacione të policisë,
përfshirë edhe në veriun e vendit.
Mbështetjen institucionale të
munguar e kemi kthyer në
vëmendje të merituar ndaj
policisë dhe përkrahje të
domosdoshme e të parezervë”, ka
thënë Bislimi, duke shtuar se
besimi i lartë i qytetarëve ndaj
Policisë së Kosovës sjell edhe më
shumë përgjegjësi e obligim për

secilin prej tyre. “Andaj prej jush
kërkohet të jeni vazhdimisht
syçelë, të disiplinuar dhe të
përkushtuar në kryerjen e
detyrave me të cilat do të
ngarkoheni tash e tutje. Përpjekjet
dhe fushatat për ta cenuar
integritetin, profesionalizmin dhe
imazhin e Policisë së Kosovës
bazuar në raste të izoluara,
tregojnë për qëllime në dëm të
interesave të Republikës së
Kosovës e kërcënim ndaj

institucioneve të saj të
respektuara si policia”, ka thënë
Bislimi.
Në përfundim të fjalës së tij ai ka
thënë se “ndershmëria, përgje-
gjësia, integriteti profesional e
personal, le ta udhëheqin
rrugëtimin tuaj për sa kohë do ta
mbani të veshur këtë uniformë,
duke u frymëzuar edhe në jetën e
kontributin e heronjve të Policisë
së Kosovës si Enver Zymberi,
Afrim Bunjaku dhe të gjithë të

rënëve në krye të detyrës”.
Ndërsa ministri në detyrë i
Punëve të Brendshme, Xhelal
Sveçla, ka thënë se kjo gjenerata
e re e Policisë së Kosovës është
mbështetja e vizionit tonë të
përbashkët për një polici
profesionale që garanton rend e
ligj, që respekton e mbron
qytetarët tanë dhe që me
integritet e disiplinë mbron
besimin e qytetarëve të ndërtuar
ndër vite për policinë.

PRISHTINË, 11 KORRIK - Autoritetet
e Kosovës kanë mbyllur
përkohësisht 30 qendra
masazhi dhe klube nate gjatë
një operacioni të gjerë në mbi
100 operatorë ekonomikë në të
gjithë Kosovën. 
Ministria e Industrisë,
Ndërmarrësisë dhe Tregtisë e
Kosovës (MINT) ka njoftuar në
një komunikatë të premten se
inspektorët e saj, në
bashkëpunim me policinë,
Administratën Tatimore dhe
institucione të tjera u

inspektuan 114 subjekte
ekonomike të cilat ushtrojnë
veprimtari tregtare dhe
aktivitete argëtimi. 
“Kjo mbyllje është për shkak të
mosregjistrimit të bizneseve si
dhe mungesës së
pëlqimit/aktvendimit për
plotësimin e kushteve
minimale teknike”, ka njoftuar
MINT-i. 
Kjo ministri ka theksuar se ka
shqiptuar 33 masa ndëshkuese
ndaj operatorëve ekonomikë
që ushtronin veprimtarinë e

tyre në kundërshtim me ligjin,
pa treguar se çfarë masash
saktësisht.
Aksioni i përbashkët ka
rezultuar me inspektimin e 114
subjekteve ekonomike,
përkatësisht 67 operatorëve
ekonomikë që ushtrojnë
veprimtari tregtare - aktivitete
të mirëmbajtjes trupore
(qendra masazhi), 47 operatorë
ekonomikë që ushtrojnë
veprimtari tregtare dhe
aktivitete të tjera të argëtimit si
muzikë nate.

Mbyllen përkohësisht 30 qendra mesazhi dhe klube nate në të gjithë Kosovën

PRISHTINË, 11 KORRIK - Prokuroria
Speciale e Republikës së Kosovës
(PSRK) ka njoftuar se e ka nisur
një hetim në lidhje me
ligjshmërinë e kontratës për
ndërtimin e dy urave të reja mbi
lumin Ibër në Mitrovicë nga
Qeveria në detyrë e Kosovës.
Në një njoftim për medie, PSRK-
ja ka treguar se hetimi nuk ka të
bëjë me ndonjë kundërshtim
ndaj ndërtimit të urave në fjalë,
por me “përmbushjen e
detyrimeve ligjore” të kontratës
për ndërtimin e tyre. Ajo ka thënë
se, derisa nuk është në detyrën e
saj ta vlerësojë apo të aprovojë
ndonjë projekt infrastrukturor,
“roli i Prokurorisë Speciale është
të veprojë bazuar në ligjet në fuqi,
në rastet kur ekzistojnë dyshime
për keqpërdorim të fondeve
publike”. “Prokuroria Speciale
njofton opinionin publik se nuk e
ka në kompetencë të vlerësojë
apo të aprovojë ndonjë projekt
infrastrukturor, por theksojmë se
roli i PS-së është të veprojë bazuar
në ligjet në fuqi, në rastet kur
ekzistojnë dyshime për
keqpërdorim të fondeve publike.
Prokuroria Speciale, nëpërmjet
pesë prokurorëve të angazhuar, i
ka aktualisht në trajtim afër dy
mijë kontrata njëburimore”, ka
njoftuar PSRK-ja.
Pesë prokurorë janë angazhuar
për t’i hetuar dy mijë kontrata
burimore, përfshirë atë për
ndërtimin e urave në Mitrovicë,
sipas PSRK-së. “Bazuar në këtë,
Prokuroria Speciale ka autorizuar
Policinë e Kosovës t’i ndërmarrë
veprimet e nevojshme hetimore
me qëllim të konstatimit të drejtë

të gjendjes faktike për të gjitha
dyshimet lidhur me rastin, në
përputhje me Kodin e
Procedurës Penale. Hetimi për
kontratën për ndërtimin e urave
në Mitrovicë nuk ka të bëjë me
ndonjë kundërshtim ndaj
projektit në fjalë, por me
përmbushjen e obligimeve
ligjore, në mbrojtje të interesit
publik dhe sundimit të ligjit, në
mënyrë që të garantohet një
administrim i drejtë dhe ligjor i
resurseve publike”, ka njoftuar
PSRK-ja.
Ndaj këtij zhvillimi brenda PSRK-
së ka pasur reagime të shumta
sidomos nga përfaqësuesit e
Lëvizjes Vetëvendosje. Deputeti i
LV-së, Artan Abrashi, në një
konferencë për medie, ka thënë
se veprimet e deritashme të
Prokurorisë Speciale janë për
keqardhje dhe se në vend të
luftimit të krimit të organizuar,
po vihen në funksion të sulmit
ndaj institucioneve të Kosovës.
“Sa i përket pyetjes për
Prokurorinë Speciale është për
keqardhje që prokuroria, në vend
se ta kryejë obligimin dhe
mandatin e saj kushtetues në
luftimin e krimit të organizuar,
është vu në funksion të luftimit të
institucioneve të Kosovës. Fakti
që dikush heton kontrata të cilat
lidhen me angazhimin e Qeverisë
së Kosovës për të shtruar
sovranitet, ligj, për ta
përmirësuar lirinë e lëvizjes së
qytetarëve, për ta shtrirë rendin
dhe ligjin, pra ndërtimin e urave
dhe i sheh si rrezik, e shkelje të
ligjit, nuk kam fjalë tjetër pos të
shpreh mllef”, ka thënë Abrashi.

Gurthemeli për fillimin e
ndërtimit të këtyre dy urave në të
dy krahët e urës kryesore mbi
lumin Ibër përmes të cilave
qeveria në detyrë ka thënë se
synon ta lidhë Mitrovicën e Veriut
të banuar me shumicë serbe me
Mitrovicën e Jugut të banuar me
shumicë shqiptare u vendos në
fillim të korrikut në prani të
kryeministrit në detyrë të
Kosovës, Albin Kurti.
Ndërtimi i këtyre dy urave të reja
- njëra për automjete dhe tjetra
për këmbësorë - pritet të
përfundojë në vjeshtë dhe
kostoja e tyre kap shifrën e rreth 3
milionë eurove, sipas zyrtarëve.
Qeveria në detyrë e Kosovës ka
thënë se projekti i ndërtimit të
urave është iniciuar me kërkesë

të dy komunave si rezultat i
krijimit të Bordit të Përbashkët të
Mitrovicës. Por, qëllimi i saj për
ndërtimin e këtyre urave u
kundërshtua nga serbë lokalë, të
cilët e shohin këtë veprim si
“provokim politik” dhe jo si mjet
për lidhjen e komuniteteve.
Një peticion kundër urave, i nisur
nga Lista Serbe, partia më e
madhe e serbëve në Kosovë që
gëzon përkrahjen e Beogradit, ka
mbledhur mbi 3 000 nënshkrime,
sipas kësaj partie.
Bashkimi Evropian ka deklaruar
se ndërtimi i dy urave të reja mbi
lumin Ibër “ka rëndësi praktike
dhe politike”, dhe se çdo projekt
infrastrukturor midis Mitrovicës
së Veriut dhe asaj të Jugut kërkon
bashkërendim të ngushtë dhe

dialog mes të gjitha
komuniteteve të përfshira.
“Është e domosdoshme që këto
projekte ta pasqyrojnë vullnetin
dhe nevojat e komuniteteve
lokale”, kanë thënë nga BE-ja.
Urat e reja po ndërtohen pranë
urës kryesore mbi Ibër, e cila
është pjesë e Marrëveshjes për
Lirinë e Lëvizjes të arritur në
dialogun Kosovë - Serbi. Kjo urë
është e njohur për përplasjet
etnike pas luftës dhe për këtë
arsye është nën mbikëqyrjen e
forcave të KFOR-it.
Ura është e hapur vetëm për
këmbësorë, ndërsa Qeveria e
Kosovës kishte paralajmëruar
hapjen e saj edhe për automjete
në korrik të vitit të kaluar, gjë që
pati shkaktuar tensione dhe
reagime nga bashkësia
ndërkombëtare.
Kosova dhe Serbia ishin pajtuar
që ura të hapej për qarkullim në
vitin 2014 në dialogun për
normalizim të marrëdhënieve.
Ishte paraparë revitalizimi i urës
dhe largimi i të gjitha barrikadave
të vendosura nga serbët lokalë.
Në vitin 2016 ishte arritur
pajtueshmëri për një plan të ri
zbatimi për t’i tejkaluar
mosmarrëveshjet rreth
interpretimeve të marrëveshjeve
të mëparshme. Sipas këtij plani,
ura duhej të hapej për automjete
në janar të vitit 2017.
Punimet për revitalizim e urës
kanë përfunduar në qershor të
vitit 2018, ndërsa ura - në të cilën
janë investuar 1.5 milion euro -
nuk është hapur kurrë për
automjete, por vetëm për
këmbësorë.

PROKURORIA PO HETON KONTRATËN PËR
NDËRTIMIN E URAVE TË REJA NË MITROVICË

PRISHTINË, 11 KORRIK - Deputetja
e Aleancës për Ardhmërinë e
Kosovës (AAK), Time Kadrijaj,
ka folur të premten për
skandalet e qeverisë Kurti. Ajo
në Kuvendin e Kosovës ka
thënë se deputetët e Lëvizjes
Vetëvendosje janë të frustruar
pasi, sipas Albin Kurtit, ka
ardhur në pushtet për luftimin
e korrupsionit, ndërsa sot është
duke e bërë të kundërtën.
“Albin Kurti ka ardhur në
pushtet me premtime të

mëdha, një prej premtimeve që
ka marrë më së shumti
mbështetje ka qenë se do t’i
luftonte oligarkët, ndërsa sot
çfarë po bën kjo qeveri dhe kjo
parti? A është oligark Martin
Berishaj? Ambasadori i Kosovës
në Kroaci, i akuzuar së fundmi
nga zyra e prokurorit në
Slloveni, për veprën penale
‘keqpërdorim i pozitës nga një
zyrtar; dhe abuzimi me miliona
euro. A kemi pasur kritikë dhe
shkarkim të këtij drejtori? Jo,

s’kemi pasur, sepse është shok i
Albin Kurtit dhe jo që s’është
sulmuar, por është mbrojtur”,
ka thënë Kadrijaj.
Kadrijaj ka përmendur edhe, siç
i quan ajo, skandalet e Nagip
Krasniqit, Dejohna Mihalit,
Ridvan Muharremit, Rozeta
Hajdarit dhe Driton Dalipit.
“Albin Kurti është strumbullari i
korrupsionit dhe i
keqpërdorimeve bashkë me
kabinetin e tij qeveritar”, ka
thënë Kadrijaj.

Kadrijaj  e AAK-së: Kurti është strumbullari i korrupsionit dhe keqpërdorimeve

PRISHTINË, 11 KORRIK - Punëtorët
e sigurimit fizik në Qendrën
Klinike Universitare të Kosovës
(QKUK), të mbështetur nga
Federata Sindikale e
Punëtorëve Teknikë të Sektorit
Privat të Kosovës, kanë hyrë në
grevë për shkak të moszgjidhjes
së çështjes së punësimit të
punëtorëve të sigurimit fizik në
QKUK. Greva do të vazhdojë
çdo ditë prej orës 10:00 deri në
orën 15:00, derisa të plotësohen
kërkesat e punëtorëve. 
Kryetari i Federatës Sindikale të

Punëtorëve Teknikë të Sektorit
Privat të Kosovës, Jusuf Azemi,
ka thënë se moszgjidhja e kësaj
çështje ka tejkaluar çdo limit.
“Për dy javë nuk kemi lënë derë
pa hapur që ta zgjidhim
problemin dhe ta shkurtojmë
afatin e këtyre punëtorëve që të
qëndrojnë jashtë procesit të
punës. Përkundër asaj kemi
hulumtuar në KRPP e OShP
dhe na është thënë se QKUK-ja
i ka të gjitha dyert e hapura dhe
duart e lira të vendosë për
tenderin. Kemi informacione

zyrtare nga të gjithë, edhe
OShP-ja, edhe KRPP-ja që ky
tender mund të zgjatë
maksimumi tri ditë dhe nëse
është vullneti dhe dëshira e
QKUK-së mund të përfundojë
brenda tri orëve”, ka thënë
Azemi.
Ndërsa përfaqësuesi i Shoqatës
së Sigurimit Fizik të QKUK-së,
Hakif Sylejmani, ka kërkuar
sqarim institucional dhe
vendim të qartë për fatin e tyre.
“Ne jemi në halle shumë të
mëdha si punëtorë në QKUK

dhe kemi shumë padrejtësi
brenda institucionit të QKUK-
së. Këtu është çështja e këtyre

tenderëve, çështja e rikthimit
në menaxhim të brendshëm”,
ka thënë Sylejmani.

Punëtorët e sigurimit në QKUK hyjnë në grevë

PRISHTINË, 11 KORRIK - Indeksi i
tërësishëm i harmonizuar i
çmimeve të konsumit (IHÇK)
është më i lartë në një
mesatare prej 4.3-përqindësh
në muajin qershor 2025,
krahasuar me muajin e njëjtë
të vitit të kaluar. Sipas
Agjencisë së Statistikave të
Kosovës (ASK), vetëm energjia
elektrike është shtrenjtuar 17.8
për qind në qershor 2025
krahasuar me periudhën e
njëjtë të vitit 2024. 
Ndërsa sipas Agjencisë së
Statistikave të Kosovës,
inflacioni mujor ishte 0,7 për
qind në muajin qershor 2025.
“Indeksi i tërësishëm i
harmonizuar i çmimeve të
konsumit është më i lartë në
një mesatare prej 4.3-
përqindësh në muajin qershor
2025 krahasuar me muajin
qershor 2024. Kjo kryesisht
është shpjeguar me ngritjen e
çmimeve të konsumit në këtë
periudhë te grupet dhe
nëngrupet e COICOP-it: kafe,

çaj dhe kakao 18.2 për qind;
energji elektrike 17.8 për qind;
pemë 14.8 për qind; pushime
të organizuara 13.3 për qind;
mish 12.8 për qind; shërbime
të tjera në lidhje me pajisjet
personale të transportit (10.4
për qind); vajra dhe yndyra (9.7
për qind); shërbime hoteliere
(7.7 për qind); perime (7.2 për
qind); shërbime ambulantore
(7.1 për qind); mallra dhe
shërbime për mirëmbajtjen e
zakonshme të ekonomisë
shtëpiake (6.7 për qind);
gazeta, libra dhe materiale për
zyra (6.4 për qind); pije
alkoolike (6.4 për qind);
qumësht, djathë dhe vezë (5.7
për qind); ujë mineral, pije
joalkoolike, lëngje nga pemët
dhe perimet (5.4 për qind);
shërbime financiare (5.2 për
qind); kujdes personal (4.9 për
qind); bukë dhe drithëra (4.8
për qind); vegla dhe pajisje për
shtëpi dhe kopsht (4.8 për
qind); këpucë (4.2 për qind);
prodhime ushqimore (4.1 për

qind); mirëmbajtje dhe
rregullim i vendbanimit (3.9 për
qind); furnizim me ujë dhe
shërbime të ndryshme që kanë
të bëjnë me vendbanimin (3.5
për qind); duhan (3.4 për qind);
sheqer, reçel, mjaltë, çokollatë
dhe ëmbëlsira (3.1 për qind) dhe
gjëra personale (2.7 për qind)”,
ka njoftuar ASK-ja.
Më tutje, ASK-ja ka njoftuar se

rënie e çmimeve vërehet te
grupi i COICOP-it: karburante
dhe lubrifikantë për pajisjet e
transportit personal 5.3 për
qind, lëndë djegëse të ngurta,
dru zjarri, pelet etj. 4.5 për qind
dhe bileta të fluturimeve 3.2 për
qind, me një ndikim të
përbashkët të këtyre
nëngrupeve prej 0.5-
përqindësh në IHÇK.

ASK-ja ka theksuar se indeksi i
tërësishëm i harmonizuar i
çmimeve të konsumit është më
i lartë në një mesatare prej 0.7-
përqindësh në muajin qershor
2025 krahasuar me muajin maj
2025. Kjo kryesisht është
shpjeguar me ngritjen e
çmimeve të konsumit në këtë
periudhë te grupet dhe
nëngrupet e COICOP-it:
pushime të organizuara 10.4
për qind; energji elektrike 5.4
për qind, pemë 5.1 për qind,
kafe, çaj dhe kakao 2.3 për qind,
karburante dhe lubrifikantë për
pajisjet e transportit personal
2.1 për qind; pije alkoolike 1.7
për qind, mish 1.4 për qind,
shërbime hoteliere 1 për qind,
bukë dhe drithëra 1 për qind,
me një ndikim të përbashkët të
këtyre nëngrupeve prej 0.9-
përqindësh në IHÇK. Kurse
sipas ASK-së, rënie e çmimeve
vërehet te grupi i COICOP-it:
perime 5.6 për qind me një
ndikim prej 0.2-përqindësh në
IHÇK.

ASK-ja: ÇMIMI I RRYMËS ËSHTË 
SHTRENJTUAR 17.8 PËR QIND

PRISHTINË, 11 KORRIK - Gjykata
Kushtetuese ka publikuar
aktgjykimin në rastin KO35/24, të
iniciuar nga Avokati i Popullit, i
cili kishte kërkuar vlerësimin e
kushtetutshmërisë së Ligjit nr.
08/L-248 për ndryshimin dhe
plotësimin e Ligjit nr. 04/L-131
për skemat pensionale të
financuara nga shteti. 
Gjykata me vendim unanim ka
konstatuar se neni 4 i Ligjit të
Kontestuar, i cili shton nenin 8A
në Ligjin bazik, nuk është në
kundërshtim me nenin 24 të
Kushtetutës (Barazia para Ligjit),
si dhe me nenin 14 të Konventës
Evropiane për të Drejtat e Njeriut
dhe nenin 1 të Protokollit nr. 12 të

kësaj Konvente.
Përmes këtij aktgjykimi Gjykata
Kushtetuese ka vlerësuar se

ligjvënësi ka respektuar gjetjet e
mëparshme të gjykatës në rastin
KO190/19, duke eliminuar

diskriminimin e mëhershëm
ndaj punëtorëve të ndërmarrjeve
shoqërore, policisë, gjyqësorit
dhe të tjerëve, të cilët ishin
përjashtuar nga e drejta për
pension kontributpagues të
moshës.
Me ndryshimet ligjore është
krijuar një skemë e re pensionale,
“pension parcial
kontributpagues i moshës”, që ua
njeh të drejtën në pension të
gjithë punëtorëve të dëbuar nga
puna gjatë viteve 1989-1999 si
pasojë e masave të dhunshme,
edhe në rastet kur nuk arrijnë
stazhin e plotë prej 15 vitesh.
Gjykata ka thekuar se nuk
kërkohet më dëshmi për pagesë

të kontributeve për vitet 1989-
1999, por vetëm dëshmi që
punëtori është larguar nga puna
gjatë kësaj periudhe.
Në këtë mënyrë është eliminuar
pabarazia ndërmjet grupeve të
punëtorëve, duke siguruar
trajtim të barabartë dhe
gjithëpërfshirës në të drejtën për
pension.
Përfundimisht, Gjykata
Kushtetuese ka vlerësuar se ligji i
kontestuar garanton një ekuilibër
të drejtë ndërmjet interesit publik
dhe të drejtave themelore të
individëve, duke përmbushur
standardet kushtetuese dhe
ndërkombëtare për ndalimin e
diskriminimit.

VENDIMI I KUSHTETUESES: 
NJIHET E DREJTA E PENSIONIT

PËR PUNËTORËT E LARGUAR 
GJATË VITEVE ’89-’99 

Nga Luigi IPPOLITO,
Corriere della Sera

Macron dhe Starmer kanë
arritur një marrëveshje: dy
vendet e armatosura me armë
bërthamore në Evropë do të
garantojnë një "ombrellë
bërthamore" dhe një forcë të
përbashkët prej 50,000
trupash. Debutimi i SHBA-së
me "Willing". Takimi Rusi-
Shtetet e Bashkuara.
Ombrella bërthamore franko-
britanike e vendosur për të
mbrojtur Evropën: ky është
rezultati më domethënës i
samitit të Londrës midis Keir
Starmer dhe Emmanuel
Macron, një marrëveshje që
Kryeministri Laburist e quajti
"një moment historik për
botën". "Ne jemi dy kombet
bërthamore në Evropë", tha
Starmer në konferencën për
shtyp, "dhe kemi rënë dakord
të bëjmë një hap të
jashtëzakonshëm përpara në
mënyrën se si i koordinojmë
aftësitë tona për të

mbështetur Evropën dhe
NATO-n."

Macron: "Çdo kërcënim
ekstrem do të përballet me

një përgjigje të shpejtë"

Siç shpjegoi Macron, Britania
e Madhe dhe Franca kanë
modifikuar doktrinën e tyre
bërthamore, dhe që tani e
tutje, çdo "kërcënim ekstrem"
ndaj Evropës do të përballet
me një "përgjigje të shpejtë"
nga të dy kombet: "Një
mesazh që partnerët tanë, si
dhe kundërshtarët tanë, duhet
ta marrin parasysh",
paralajmëroi presidenti
francez. Dy forcat kombëtare
bërthamore mbeten të
pavarura, por që tani e tutje
do të jenë "të koordinuara".

Qëndrimi i paqartë i
Trump mbi Nenin 5 të

NATO-s

Në praktikë, Londra dhe Parisi

po marrin përgjegjësinë për
mbrojtjen e Evropës përballë
paqartësive të Donald Trump
në Amerikë, e cila ka shkuar
aq larg sa të vërë në dyshim
angazhimin e tij ndaj Nenit 5
të NATO-s, i cili kërkon një
përgjigje kolektive ndaj
agresionit kundër një shteti
anëtar. Tani, britanikët dhe
francezët po e marrin përsipër
këtë angazhim drejtpërdrejt
sepse, siç tha Macron, të dy
kombet ndajnë një
"përgjegjësi të veçantë" për
sigurinë e kontinentit, si të
vetmet fuqi bërthamore me
forca të armatosura të
besueshme. Mbrojtja e
përbashkët evropiane do të
sigurohet edhe në frontin
konvencional, me ndërtimin e
përbashkët të raketave anti-
anije të gjeneratës së
ardhshme dhe një gamë të
tërë armësh të përparuara,
duke përfshirë ato të bazuara
në inteligjencën artificiale.
Dhe mbi të gjitha, me
zgjerimin e forcës franko-
britanike të reagimit të shpejtë

në 50,000 burra, e cila po
rifokusohet në mbrojtjen e
Evropës dhe po bëhet "e
gatshme për luftime". Sipas
Elizesë, ajo mund të shërbejë
si "një bërthamë për
planifikimin e forcave të
sigurisë që do të vendosen
potencialisht në Ukrainë si
pjesë e një armëpushimi të
ardhshëm".

Ukrainës paqen dhe pros-
peritetin që meriton."

Megjithatë, përballë ngurrimit
amerikan për t'u angazhuar
për një garanci sigurie për një
forcë të mundshme
paqeruajtëse të dërguar në
Ukrainë, koalicioni është
ripërqendruar në vendosjen e
Kievit në pozicionin më të
mirë të mundshëm për një
armëpushim: trajnimin dhe
pajisjen e forcave të
armatosura ukrainase,
patrullimin e qiellit së bashku
me forcën e tyre ajrore dhe
forcimin e misionit ekzistues

për të siguruar Detin e Zi. "Ne
duhet t'i ripërqendrojmë
përpjekjet tona te paqja, duke
e detyruar Putinin të ulet në
tryezën e negociatave. "Ky
presion i koordinuar do të bëjë
një ndryshim", tha Starmer.
Megjithatë, ai dhe Macron
ishin të prirur të theksonin se
faza operacionale ka filluar,
me një seli të koalicionit të
vendosur në Paris.

Diplomacia

Në frontin diplomatik,
Sekretari i Shtetit i SHBA-së,
Marco Rubio, raportoi se
Ministri i Jashtëm rus, Sergei
Lavrov, ndau një "ide të re"
mbi Ukrainën gjatë takimit të
tyre në Malajzi: "Kjo nuk është
një qasje e re, është një ide e re
ose një koncept i ri që do t'ia
paraqes presidentit për
diskutim", tha Rubio, duke
theksuar se nuk është diçka që
"çon automatikisht në paqe,
por potencialisht mund të
hapë rrugën për një rrugë
përpara".

FRANCA DHE BRITANIA E MADHE FIRMOSIN
MBROJTJEN BËRTHAMORE TË EVROPËS.

SHBA: NGA RUSIA, NJË IDE PËR TRUMPIN 

Liria përforcohet me Fetahajn 

Liria e Prizrenit ka bërë një tjetër “goditje”
gjatë afatit kalimtar të verës. Klubi që bën gara
në Ligën e Parë të futbollit të Kosovës ka
paraqitur Liridon Fetahajn si prurjen më të re.
Fetahaj rikthehet te Liria pas dy sezoneve. Ai
ishte te Malisheva dhe Suhareka së fundmi.
“Djali i qytetit, i lindur dhe rritur në zemër të
Prizrenit, Liridon Fetahaj, rikthehet aty ku i
takon: te klubi i zemrës”, shkruhet në postimin
e klubit.

Ernest Ross, përforcimi i parë i
huaj nga Grapelandi 

Skuadra e sapoinkuadruar në elitën e
basketbollit të Kosovës, Grapeland, pasi ka
vazhduar bashkëpunimin me trajnerin Bujar
Loci dhe me basketbollistin Kujtim Ujkani, ka
realizuar edhe transferimin e parë të huaj,
Ernest Ross. “Me kënaqësi ju njoftojmë se
kemi arritur marrëveshje me transferimin e
parë të huaj për këtë sezon.  Ernest Ross, 208
cm i gjatë, luan në pozitën 4 dhe së fundmi
ishte pjesë e Grambling State (NCAA1)
Louisiana ShBA”, thuhet në njoftimin e klubit
nga Rahoveci.

Fitorja e parë për Kosovën

Kosova triumfoi ndaj Moldavisë në FIBA U16
EuroBasket 2025, Divizioni C, me rezultat
43:56 (9:13, 8:9, 17:21, 8:13). Kjo ishte fitorja e
parë për vashat e Kosovës në këtë Evropian.
Ndeshja nisi më mirë për vajzat e Kosovës, të
cilat fituan dy çerekët e parë me rezultat 9:13
dhe 8:9, duke ndërtuar një epërsi të
qëndrueshme.
Në pjesën e dytë, “dardanet” e reja vazhduan
me ritëm të lartë, duke dominuar në mbrojtje
dhe sulm. Ato fituan edhe çerekun e tretë dhe
të katërt, duke siguruar fitoren me rezultat të
përgjithshëm 43:56. Kjo ishte ndeshja e fundit
në grupe për Kosovën, që shënoi edhe fitoren
e parë. Të premten është ditë pushimi, derisa
Evropiani në Pejë vazhdoi të shtunën me
sfidat interesante.

SHKURT 

PRIZREN, 11 KORRIK - Klubi i
Basketbollit Bashkimi do të
marrë pjesë në garën
evropiane FIBA Europe Cup,
me ndeshjet kualifikuese që do
të zhvillohen në muajin shtator
dhe tetor. Pas Trepçës që do të
luajë në Ligën e kampionëve,
nënkampioni i Kosovës në
basketboll do të paraqitet në
garën e tretë evropiane për nga

rëndësia. Bashkimi është pjesë
e 29 ekipeve që janë regjistruar
për këtë garë, ndërsa do të
zhvillojë dy ndeshje
kualifikuese për t’u futur në
fazën e grupeve. Ekipi
prizrenas bën pjesë në grupin e
ekipeve jobartëse, ndërsa
mund të përballet me
ndonjërën nga tetë ekipet
bartëse, si Kangoeroes Basket

Mechelen (Bel), BC Balkan
(Bul), Anorthosis Famagusta
(Qip), Transcom Parnu (Est),
Peristeri BC (Gre), Anwil
Wloclawek (Pol), Prievidza
(Svk) dhe BC Dnipro (Ukr).
Shorti për ndeshjet kualifikuese
hedhet më 23 korrik në
Munchen, derisa ndeshjet
kualifikuese zhvillohen më 24
shtator dhe 1 tetor.  

KB Bashkimi do të marrë pjesë në kualifikime të FIBA Europe Cup

Veton ZYMBERI, redaktor i sportit

Ekipi i  Kosovës në
Counter-Strike 2 ka arritur
kualifikimin në çerekfinale
të Kampionatit Evropian
që po mbahet në Prishtinë

në sallën “1 Tetori”.
Triumfet ndaj Çekisë 2:0
dhe Danimarkës 2:1 me
përmbysje ia siguruan
Kosovës një vend në tetë

skuadrat më të mira të
Evropës dhe duke e
mbyllur fazën e grupeve në
vendin e parë. E në
çerekfinale Kosova do të

përballet me Lituaninë që
u pozicionua e dyta në
Grupin D. Kjo ndeshje
luhet sot (e shtunë) me
fillim nga ora 14:30. Nesër,

po ashtu, luhen edhe
gjysmëfinalet nga ora
21:30, ndërsa finalja e
madhe zhvillohet të dielën
në mbrëmje.

Kosova në Evropianin e CS2, përballet me Lituaninë në çerekfinale

Veton ZYMBERI 

PRISHTINË, 11 KORRIK - Skuadra e
promovuar në Superligë, Prishtina e
Re, të enjten e paraqiti mesfushorin
defensivë nga Nigeria, Amos
Dadet, kurse të premten kjo
skuadër goditi duke transferuar
edhe dy futbollistë të tjerë. Bëhet
fjalë për Adrijan Rudoviç dhe Elvis
Prençi. Mbrojtësi Rudoviç është
30-vjeçar nga Ulqini dhe ka një
përvojë të madhe ndërkombëtare.
“KF Prishtina e Re forcon repartin
mbrojtës me Adrijan Rudoviç,
mbrojtësin 30-vjeçar nga Ulqini.
Adrijani i bashkohet klubit pas një

përvoje ndërkombëtare në
Superligën e Malajzisë me Kuala
Lumpur, ndërsa më parë ka qenë
pjesë e disa prej klubeve nga liga
elitare malazeze. Me përvojën dhe
qetësinë e tij në prapavijë, ai pritet
të jetë një shtyllë e rëndësishme në
edicionin e parë në Superligën e
Kosovës”, thuhet në njoftimin e
skuadrës prishtinase. 
Edhe futbollisti tjetër, Elvis Prençi,
luan në pozitën e mbrojtësit. Ky i
fundit sezonin e kaluar ishte pjesë
e Skënderbeut në Shqipëri. “KF
Prishtina e Re ka kënaqësinë ta
paraqesë afrimin e radhës në
mbrojtje, Elvis Prençin,
qendërmbrojtës me përvojë të

pasur dhe karrierë të konsoliduar
në futbollin shqiptar. Elvisi së
fundmi ishte pjesë e Skënderbeut
ku zhvilloi 32 paraqitje në Abissnet
Superiore dhe Kupën e Shqipërisë.
Me përvojën dhe cilësitë e tij në
qendër të mbrojtjes, ai pritet të
sjellë siguri, lidership dhe karakter
në vijën e fundit të skuadrës”, ka
njoftuar Prishtina e Re. 
Në karrierën e tij, Prençi ishte dy
herë fitues i Kupës së Kosovës, një
herë fitues i Superkupës së
Kosovës, një herë kampion i
Kategorisë së Parë në Shqipëri.
Duhet cekur se skuadra Prishtina e
Re e ka nisur me fitore fazën
përgatitore, pasi të enjten e ka
mposhtur Llapin me rezultat
minimal 0-1. Golin e vetëm në këtë
ndeshje e ka shënuar mesfushori
Ergyn Ahmeti. 

Hoxha konfirmon largimin
nga Suhareka

Futbollisti Yll Hoxha edhe
zyrtarisht është larguar nga
skuadra e Suharekës. Lajmin e ka
bërë me dije vetë Hoxha me anë të
një postimi në “Facebook”. Yll
Hoxha ishte pjesë e kësaj skuadre
në dy vitet e fundit dhe, njëherësh,
edhe kapiten i skuadrës. “Dy vjet në
FC Suhareka, një vit plot suksese,
tjetri plot mësime dhe reflektim.
Faleminderit Klubit FC Suhareka
për mundësinë dhe tifozëve për
mbështetjen në çdo çast!
Mirënjohje për ata që vlerësuan
angazhimin dhe profesionalizmin
tim. Gati për kapitullin e radhës!”,
ka shkruar Hoxha.

PRISHTINA E RE ‘BLINDON’
MBROJTJEN ME RUDOVIÇIN
DHE PRENÇIN

Prishtinë, 11 korrik - Jeta
Zeka (si gjyqtare) dhe Zyrije
Pireva (si trajnere) po marrin
pjesë në FIBA European
Women’s Basketball Summit
(Samiti Evropian i
Basketbollit të Vajzave), që
po mbahet në Postonja të

Sllovenisë. Ato janë deleguar
nga Federata e Basketbollit e
Kosovës (FBK), që vazhdon
të investojë në kuadro,
sidomos në trajnere dhe
gjyqtare. “Ky event ofron
trajnime për lojtaret,
trajneret dhe gjyqtaret e

basketbollit. FIBA me këtë
rast ofron një mundësi unike
për t’i përmirësuar aftësitë e
trajnereve dhe gjyqtareve
perspektive nga shtetet e
Evropës”, thuhet në
njoftimin e FBK-së. Ky kamp
zhvillimor është nën

ombrellën e FIBA Europe në
bashkëpunim të Federatës së
Basketbollit të Sllovenisë.
Kampi filloi në vitin 2007
dhe më shumë se 1 460
pjesëmarrëse kanë qenë deri
më tani nga 47 Federata
Evropiane.

Jeta Zeka dhe Zyrije Pireva në Samitin Evropian të Basketbollit

Ja pse dështoi transferimi i Jasharit në Milan 
Bob Madou, drejtori ekzekutiv i Club Brugges, ka folur së
fundmi për tratativat me Milanin sa i takon Ardon Jasharit.
Madou thekson faktin se palët janë ulur për të diskutuar,
por nuk kanë gjetur gjuhën e përbashkët. “Ne jemi ulur me
Milanin për mirësjellje, pa diskutuar për aspektin financiar.
Nëse vjen koha kur një lojtar ka arritur vërtet në fund të një
cikli dhe një klub i nivelit të lartë bën një ofertë të
përshtatshme, atëherë transferimi mund të ndodhë. Nëse
Jashari qëndron këtu edhe për një vit, nuk do të jetë vetëm
Milani, por disa klube të nivelit të lartë që do ta kërkojnë”,
ka deklaruar Madou.

Leipzigu dhe Wolfsburgu në garë për Brojën
Armando Broja është ende duke kërkuar klub të ri gjatë
afatit kalimtar të verës. Broja pritet të largohet nga Chelsea
edhe pse ka kontratë deri në vitin 2028. Ai nuk është në
planet e Enzo Marescas, sidomos pas nënshkrimit me Joao
Pedron dhe Liam Delapin. Kështu, sipas gazetarit gjerman
Florian Pletternberg, për Brojan janë dy klube nga
Bundesliga që kanë shprehur interesim. Është RB Leipzig
dhe Wolfsburgu, kurse Chelsea kërkon 20 milionë euro për
të. Më favorite për të nënshkruar me Brojën nga kjo dyshe
skuadrash është Leipzigu, i cili nuk e ka problem të paguajë
këtë shifër.

Verstappeni pas largimit të Hornerit:
Kemi arritur suksese të pabesueshme
Pas 20 vitesh Christian Horner nuk do të jetë më drejtuesi i
Red Bullit, skuadra që falë tij u bë e famshme në botën e
Formulës 1. Një largim që erdhi në mes të sezonit, me
makinën austriake shumë larg pritshmërive, që ndikoi në
këtë vendim. Pas këtij lajmi ka reaguar katër herë kampioni
i botës, Max Verstappen, që me Hornerin arriti të gjitha
sukseset. Në rrjetet sociale Max i ka dedikuar një koment të
rëndësishëm anglezit, me të cilin ka ndarë gjithë këto vite te
Red Bulli. “Nga fitorja ime e parë në garë deri te katër tituj
botërorë, kemi ndarë suksese të pabesueshme. Kemi fituar
gara të paharrueshme dhe kemi thyer rekorde të
panumërta. Faleminderit për gjithçka, Christian!”, ka
shkruar holandezi.

Eliminohet Sabalenka, Anisimova në finale
përballet me Swiatek

Tenistja amerikane Amanda Anisimova dhe ajo polake Iga
Swiatek janë dy finalistet e grand slamit të Wimbledonit,
eventi më i rëndësishëm i fushave me bar që po zhvillohet
në Londër. Anisimova mbetet surpriza e këtij turneu, pasi
në gjysmëfinale eliminoi numrin 1 në botë, bjellorusen
Aryna Sabalenka, duke fituar 2-1 (6-4, 4-6, 6-4), në një
ndeshje me emocione. Amerikania, aktualisht është e 13-ta
në botë, kualifikohet për herë të parë në karrierën e saj në
finalen e një grand slami. Kjo është hera e parë që dy
tenistet përballen mes tyre në karrierë.
Për Swiatekin, ish-numri 1 në botë dhe 5 herë fituese në
grand slam (4 herë në Roland Garros dhe një herë në US
Open), kjo është hera e parë që arrin në finalen e
Wimbledonit. Në gjysmëfinale ajo mundi pa shumë
probleme 2-0 (6-2, 6-0) zviceranen Belinda Benqiq. Ndeshje
pa histori, komanduar nga polakja (aktualisht nr.4 në botë),
që shihet favorite edhe në finale ndaj amerikanes.

SHKURT 

Barcelona është e vendosur të
nënshkruajë me Marcus
Rashford dhe mundësitë për një
marrëveshje me Manchester
Unitedin janë shtuar ndjeshëm.
Luis Diazi dhe Rashfordi janë
objektivat kryesore të
Barcelonës tani që Williamsi ka
vendosur të qëndrojë tek

Athletic Bilbao, një marrëveshje
për Diazin duket e vështirë,
sidomos sepse Bayern Munichu
po shtyn fort për të arritur një
akord me kampionët e Ligës
Premiere. Kjo po e afron
Rashfordin më pranë
Barcelonës, pasi një marrëveshje
me Manchester Unitedin do të

ishte shumë më e realizueshme.
Për më tepër, 27-vjeçari është i
dëshiruar të bashkohet me
kampionët e La Ligas, dhe
tashmë duket se dëshira e tij
mund të realizohet. Sipas
raportimeve të Matteo Moretto,
Hansi Flick i ka dhënë dritën e
gjelbër Barcelonës për të

finalizuar një marrëveshje për
Rashfordin, të cilin klubi synon
ta marrë fillimisht në formë
huazimi me një opsion blerjeje të
përhershme verën e ardhshme.
Gjithashtu, raportohet se
Barcelona do të zhvillojë
kontakte të reja për Rashfordin, i
cili është i gatshëm të pranojë një

ulje të ndjeshme të pagës së tij te
Manchester Unitedi, në mënyrë
që katalanasit të mund ta
përfshijnë brenda kufijve të tyre
financiarë. Rashfordi e ka bërë të
qartë se do të konsiderojë një
transferim vetëm nëse lëvizja
drejt Barcelonës mbetet një
mundësi reale për të.

Flicku aprovon transferimin e Rashfordit 

GJENEVË, 11 KORRIK - Kaloi një vit të
vështirë dhe nuk ishte titullare.
Riola Xhemaili nuk u ndodh në
fushë për pjesën më të madhe të
kohës, ndërsa Zvicra luante
shanset e saj për kualifikim në
çerekfinalet e Kampionatit
Evropian të Femrave, duke pasur
përballë Finlandën. Në stadiumin
e “Gjenevës”, skuadra helvete që
është vendase në këtë turne, kishte
nevojë për një barazim ndaj
Finlandës, dhe plani i trajneres
suedeze, Pia Sundhage, dukej se
do të realizohej pa u aktivizuar fare
shqiptarja nga Kosova. Gjithsesi,
finlandezet ia dolën të shënonin,
madje vonë. Një penallti e
merituar ndihmoi mbrojtësen
Natalia Kukia, që ta kalonte ekipin
e tij në avantazh 1-0 dhe t’i jepte
për çastin kualifikimin. Në atë
kohë, erdhi çasti i Riola Xhemailit.
Mesfushorja 22-vjeçare, që luan në
Holandë për PSV Ajndhovenin,
hyri në fushë në minutën 81-të
dhe ishte shpëtimi i ekipit. Në një
aksion koral, goditja e saj pranë

portës solli barazimin 1-1 në 92’,
dhe bashkë me të edhe
kualifikimin. “Jam e lumtur.
Ndihem e bekuar që shënova në
fund dhe jam e lumtur që ia
dolëm. Falënderoj ekipin pasi ia
dolëm së bashku. Ishte një
ndeshje shumë emocionuese.
Ishte e bukur për shikuesit, por me
shumë stres në fushë. Ishte e
pabesueshme, si realizimi i një
ëndrre. Nuk mund ta përshkruaj
ndjenjën që provova. Kur isha

fëmijë ëndërroja të shënoja gola të
tillë, dhe ja ku ia dola. Ky është
emocioni më i madh që kam
provuar në jetë”, ka thënë Riola
Xhemaili. Zvicra tashmë është në
çerekfinale për herë të parë në
histori, ndërsa në krye të Grupit A
doli Norvegjia me 9 pikë, pra me tri
fitore të plota, që mundi Islandën
me shifrat 4-3. Shorti në katërshe
mund të jetë shumë i vështirë pasi
përballë pritet të jetë Spanja,
kampione e botës.

Riola Xhemaili: Ky është emocioni
më i madh që kam provuar në jetë

MILANO, 11 KORRIK - Massimiliano
Allegri, Giorgio Furlani dhe Igli
Tare kanë qenë të gjithë së bashku
për një event të BMW-së, një event
komercial për ta festuar
partneritetin tashmë historik
midis kuqezinjve dhe prodhuesit
të makinave. Gjatë takimit, të tre
patën mundësinë të flisnin, duke
ndarë ndjenjat, qëllimet dhe
ambiciet e tyre te Milan ipër këtë
sezon të ri. Drejtori sportiv Igli Tare
zbuloi disa çaste pikante nga javët
e tij të para si kuqezi. “Jam shumë i
befasuar nga organizimi i klubit:
që nga fillimi ndjeva gatishmërinë
e të gjithëve për të na vendosur
mua dhe Allegrin në pozicionin
më të mirë të mundshëm për të
siguruar që ky projekt të fillojë
mirë”, ka thënë Tare. “Ende kemi
një rrugë të gjatë për të bërë. Jemi
në fazat e hershme. Duhet të jemi

të sigurt dhe të aftë të sjellim atë
përvojë, atë mentalitet, atë diçka
shtesë të nevojshme për të
përfaqësuar një klub të lavdishëm
si Milan”, ka deklaruar Tare. Ai dha
një koment mbi zgjedhjen e
Allegrit në stolin kuqezi: “Ne
vendosëm së bashku me klubin të
bënim këtë ndryshim. Na duhej
një përgjigje e fortë menjëherë, me
një trajner me përvojë dhe me

mentalitet fitues si Max”. “Pas një
telefonate midis tij dhe meje, unë
dhe Furlani shkuam në Lugano
për ta takuar Allegrin. Ishte një
takim i këndshëm sepse në ato dy
ose tre orë kuptuam si energjinë
dhe, mbi të gjitha, dëshirën për të
vazhduar këtë udhëtim. Jemi të tre
këtu dhe po përpiqemi të bëjmë
më të mirën që mundemi”, ka
deklaruar Tare.

Tare: M’u deshën 2-3 orë për ta
bindur Allegrin 

- Erza Noci nga Dujaka e Gjakovës,
shpall të pavlefshme dëftesën e klasës
6-9 të lëshuar nga shkolla fillore “Fan S.
Noli”, Dujakë.

Shqipe Asllani nga Gjakova shpall të
pavlefshme diplomën e Gjimnazit
“Hajdar Dushi”.

Elza Jasiqi nga Hereqi i Gjakovës, shpall
të pavlefshme dëftesën e SH.F.M.U
“Dëshmorët e Hereqit”, Hereq,
Komuna e Gjakovës.

Bleona Bobi nga Gjakova shpall të
pavlefshme diplomën e Gjimnazit
“Hajdar Dushi”, Gjakovë.

Gresa Krasniqi nga Gjakova, shpall të
pavlefshme diplomën e shkollës së
mesme të mjekësisë “Hysni Zajmi”,
Gjakovë.

- Lëshoj banesën me qira ne lagjen
Bregu i Diellit 2 te banesat e bardha,
afër Shkollës Iliria banesa është dy
dhomshe e mobiluar komplet, për info
lajmërohuni në tel: 044/262-940 dhe
049/ 737-867.

- Lëshoj banesën me qira, e cila
gjendet prapa AAK-së, me kushte të
volitshme dhe po ashtu me çmim të
volitshëm. Për informata më të hollë-
sishme na kontaktoni në numrin e
telefonit: 044-162-783.

- Lëshohet banesa me qira ne qendër
të Prishtinës afër Sheshit Zahir Pajaziti,
banesa është dy dhomshe e mobiluar,
lëshohet me qira prej 1 qershori deri
me 1 gusht (dy muaj), çmimi sipas mar-
rëveshjes. Për informata në tel.
044/171-328.

- Lëshoj banesën e re me qera në
qendër prapa teatrit Kombëtar, me
sipërfaqe prej: 60 m2. Banesa ka një
dhomë gjumi, sallon dhe kuzhinë.
Ka të gjitha pajisjet. Çmimi: 300
€uro. Banesa lëshohet për afate të
gjata dhe të shkurtra. Informata në
tel: 049\44-888-801 (viber)

- Lëshoj banesë me qira, penthouse.
Banesa gjendet te Rrethi i
Veternikut në Prishtinë. Banesa ka
150 m2, dhe ka 3 dhoma, dy banjo,
2 garazha si dhe shpajz. Për info
mund të na kontaktoni në këtë
nume të tel: 049-440-466.

- Lëshoj banesën një dhomshe me
qira , ne lagjen Dardania afër
Postës Kryesore (posta e Madhe)
Kroi i Bardhe, banesa është e
mobiluar tërësisht. Për informata
lajmërohuni në tel: 044/558-894
Prishtinë.

- Lëshoj me qira banesën e mobilu-
ar te salloni i mobileve "ALBED" në
Fushë Kosovë. Banesa i ka 65
metra katrorë dhe është e gatshme
për banim. Më shumë informata
në: 044/706-079.

>> SHPALLJE TË VOGLA <<

